Ioan, y disgybl annwyl (5)
Un peth yn sicr a welodd Ioan oedd iachâd merch Jairus. Yn wir, ‘Dim ond Pedr, a Iago a’i frawd Ioan gafodd fynd yn eu blaenau gyda Iesu.’ (Marc 5:37)
Dyn ni ddim yn gwybod pam fod Iesu wedi dewis y tri yma, ond dw i’n hoffi meddwl fod Iesu’n nabod eu calonnau a’u meddyliau mor dda ei fod yn gwybod mai nhw fyddai’n elwa fwyaf o weld y wyrth. 
Roedd merch Jairus wedi marw. Doedd hi ddim yn sâl fel mam-yng-nghyfraith Simon, roedd hi wedi marw. Nid barn un yn unig oedd hyn, fel mae’r darn yn dweud roedd rhyw bobl o dŷ Jairus wedi cyrraedd, a dweud wrtho, "Mae dy ferch wedi marw, felly does dim pwynt poeni'r athro ddim mwy.”
Mewn oes heb ysbytai, roedd marwolaeth plant a phobl ifanc yn beth cyffredin, ac roedd gan bobl ddigon o allu a phrofiad i wahaniaethu rhwng marwolaeth a llewyg o ryw fath. Dyma’r hanes cyntaf yn y TN lle mae Iesu yn dod â rhywun oedd wedi marw yn ôl yn fyw. Dyma brofiad cyntaf Simon, Iago a Ioan, o weld fod gan Iesu rym dros farwolaeth.

Efallai, flynyddoedd wedyn, fod Ioan wedi cofio’r geiriau ddywedodd Iesu wrth Jairus, ” Paid bod ofn; dalia i gredu."  Roedd Jairus wedi colli ei ferch annwyl ac roedd o’n siŵr o fod yn torri ei galon. Ai dyna sut roedd Ioan yn teimlo ar ddiwrnod y croeshoelio – fod y byd ar ben? Fod popeth oedd o wedi ei gredu yn chwalfa? Tybed oedd o’n cofio geiriau Iesu, a hynny’n rhoi cysur iddo? 

Sylwa hefyd beth oedd gorchymyn Iesu i deulu’r ferch ar ôl iddi ddod yn ôl yn fyw, ”Rhowch rywbeth i’w fwyta iddi.”  Dydy pobl sydd wedi marw ddim angen bwyd. Beth oedd yn mynd trwy feddwl Ioan pan welodd o Iesu’n bwyta gyda nhw ar ôl iddo atgyfodi? Tybed oedd o’n cofio gorchymyn Iesu i deulu’r ferch fach? Roedd y ffaith ei bod hi’n gallu bwyta yn brawf ei bod hi’n fyw.

Ar ôl gweld Iesu’n cerdded ar y dŵr a thawelu’r storm; ar ôl ei weld yn rhoi bwyd i bum mil o bobl; ac ar ôl ei weld yn dod a merch oedd wedi marw yn ôl yn fyw, beth arall allai ddigwydd? Falle fod Ioan yn meddwl iddo’i hun, ‘Dw i wedi gweld y cwbl. ’ Ond na, mae Duw mor wahanol i ni! Y cam nesaf ar antur Ioan oedd gweld Iesu’n cael ei weddnewid.

